
Leathanach an Eagarthóra

IASC le bArrán blAStA 

Le caoinchead BIM

Nuair a bhí mé óg, bhí mé cinnte go bhféadfainn teacht ar phróca óir ach mo 
bhealach a dhéanamh go bun an bhogha báistí. Déanta na fírinne, táim cinnte 

de go fóill! Nach taibhseach draíochtúil an radharc é tuar ceatha agus é ina stua 
foirfe sa spéir. Déantar tuair cheatha nuair a shoilsíonn an ghrian trí bhraonta báistí 
agus iad ag titim ina gcith anuas ón spéir. Bíonn dathanna uile an tuair ceatha  
i solas na gréine. Nuair a bhuaileann solas na gréine braon báistí, scartar an solas 
ina ghathanna éagsúla daite. Buaileann na gathanna daite sin cúl an bhraoin báistí. 
Feidhmíonn cúl an bhraoin báistí mar a bheadh scáthán ann agus frithchaitheann 
sé na gathanna éagsúla amach as an mbraon báistí arís. Leanann gach dath ar leith 
a chonair féin. Tagann na dathanna éagsúla le chéile ina stua mór sa spéir – dearg, 
oráiste, buí, glas, gorm, indeagó agus corcairghorm. Sin mar a chruthaítear tuair 
cheatha.

Sábháilteacht san Uisce
Beimid uile ag tabhairt aghaidh ar an trá an 
samhradh seo agus táimse ag súil go mór leis.  
Mar sin féin, tá sé tábhachtach a bheith ag 
smaoineamh ar chúrsaí sábháilteachta agus tú 
cois farraige. Tabhair cuairt ar láithreán gréasáin 
Shábháilteacht Uisce na hÉireann (watersafety.ie) go 
bhfeice tú na moltaí atá acu ó thaobh na sábháilteachta uisce de.

An Modh
• Blaistigh an t-iasc le salann agus le piobar. 

• Measc na comhábhair eile le chéile i mbabhla chun barrán blasta a dhéanamh. 
Úsáid spúnóg chun an barrán a chur ar bharr na bhfilléad éisc.

• Déan an t-oigheann a théamh go 200°C nó gásmharc 6. Bácáil an t-iasc san 
oigheann ar feadh 15 nóiméad nó go mbíonn na filléid go hiomlán cócaráilte 
agus go mbíonn dath donnórga ar an mbarrán.

nó

• Gríosc na filléid ar feadh 5–6 nóiméad faoi theas measartha.

• Tiontaigh na filléid agus ansin úsáid spúnóg chun an barrán a chur orthu. Gríosc 
ar feadh 5–6 nóiméad eile iad nó go mbíonn na filléid go hiomlán cócaráilte agus 
go mbíonn dath donnórga ar an mbarrán.

Na Comhábhair:  
• 4 fhilléad de bhradán nó d’iasc geal 

– gan chraiceann, gan chnámh

• 8 spbh de ghrabhróga aráin

• 1 oinniún beag amháin nó roinnt 
scailliún agus iad mionghearrtha.

• Luibheanna de do rogha féin

• 4 spmh d’ola olóige

• Piobar dubh úrmheilte agus salann

www.bim.ie

Bun an Bhogha Báistí

Bia do cheathrar

Comhábhair Roghnacha: 

• Roinnt trátaí griantriomaithe 

• Mozzarella grátáilte

• Anlann raidise fiáine
Déan na filléid a dháileadh le sailéad nó le glasraí rósta.

Moltaí don Chócaire
Cuir roinnt trátaí griantriomaithe agus mozzarella grátáilte tríd an mbarrán le béile 
ar leith a dhéanamh de. Rogha eile ná blaisín d’anlann raidise fiáine a chur leis an 
mbarrán chun é a dhéanamh rud beag spíosrach.

An Bia a Dháileadh

www.naturesweb.ie
mailto:editor@naturesweb.ie
www.naturesweb.ie

Tá an samhradh buailte linn. Tá an aimsir te agus tá 
laethanta geala fada ann. Nach iontach an deis atá 

againn anois dul amach faoin aer agus cuairt a thabhairt 
ar an bhfarraige. B’fhéidir gur nádúraí thú agus go bhfuil 
suim agat sna rónta agus sna dobharchúnna a bhíonn ag 
spraoi san uisce. Nó seans gur caomhantóir díograiseach 
thú a bhailíonn an bruscar ón trá. D'fhéadfadh sé gurbh 
fhearr leat seal a chaitheamh san uisce tú féin. Is cuma 
cén cineál suime a chuireann tú san fharraige, seo anois 
an t-am ceart chun aghaidh a thabhairt uirthi. 

Is maith an smaoineamh é aghaidh a thabhairt ar 
an gcladach go luath ar maidin nó díreach roimh 
chlapsholas an tráthnóna. Bíonn éin, dobharchúnna 
agus go leor ainmhithe eile le feiceáil ar an gcladach ag 
na hamanna sin. Tugann an solas lag cosaint áirithe do 
na hainmhithe ó chreachadóirí agus tapaíonn siad an 
deis a bheith ag bogadh thart ar a suaimhneas. Fásann 
plandaí go rábach an tráth seo bliana. Bíonn go leor bia 
ar fáil do na héin, mar sin, agus is minic a bhíonn siad le 
feiceáil agus iad i mbun sealgaireachta sa ghairdín, ar na 
bóithre agus ar an gcladach. Coinnigh súil amach do na 
héin óga agus iad ag foghlaim conas eitilt. 

Bíonn an fharraige rud beag níos teo sa samhradh. Mar 
sin, léim isteach agus bí ag snámh leat! Féach an féidir 
leat eiteoga snámha, spéaclaí cosanta agus snorcal a 
fháil ar iasacht nó a cheannach. Bain leas astu le dul ag 
faire ar an mbeathra mara san uisce éadomhain.  

Is bealach iontach é sin chun féachaint ar na hainmhithe 
agus ar na plandaí faoi thoinn. Tá seans maith ann go 
bhfeicfidh tú éagsúlacht mhór de bheathra san uisce – 
éisc, portáin, feamainn, cuáin mhara, crosóga mara agus 
a leithéid. Bí ar an airdeall, áfach, agus tú ag tumadh 
isteach sa sáile! Cuimhnigh go mbaineann contúirt mhór 
leis an bhfarraige i gcónaí. Bíodh duine fásta leat i gcónaí 
chun aire a thabhairt duit agus ná téigh ag snámh riamh 
ach ar thránna sábháilte. Caith súil ar na moltaí atá ar 
watersafety.ie maidir leis an dóigh le bheith sábháilte ar 
an trá agus san uisce. Ansin gabh amach agus baint sult 
as an lá!

Torann na 
dTonn ...

Is sa samhradh a bhíonn na laethanta is faide,  
na spéartha is glaine agus an aimsir is teo in Éirinn.  

Sa samhradh bíonn Éire claonta i dtreo na gréine.  
Ag an am seo den bhliain, téann an ghrian níos faide  
suas sa spéir, fanann sí in airde níos faide agus lonraíonn 
an solas anuas orainn go díreach. Ní hionann an scéal sa 

Sábháilteacht Uisce na hÉireann
https://watersafety.ie 

Luí na gréine  
sa samhradh

RNLI
https://rnli.org/safety/beach-safety

gheimhreadh, áfach. Sa gheimhreadh, bíonn an ghrian 
go híseal sa spéir agus ní fhanann sí i bhfad in airde. Ní 
shoilsíonn an solas anuas orainn go díreach. Ina áit sin, 
síneann an solas chugainn le fána. Bíonn laethanta gearra 
agus oícheanta fada ann.

An Samhradh

PAWS – Sábháilteacht Uisce
https://www.cogg.ie/en/paws-water-safety/

www.naturesweb.ie

An Éigrit Bheag
Is gaol leis an gcorr réisc í an éigrit bheag. Tá sí níos lú na an chorr réisc, is é sin 
timpeall 50 cm ar airde. Bíonn dath geal bán ar chlúmh an éin seo. Gob dubh 
agus cosa fada dubha a bhíonn uirthi agus crúba geala buí. Éan imirceach ba ea 
an éigrit bheag tráth. Chaitheadh sí an geimhreadh san Afraic agus san Áise, áit a 
mbíonn an aimsir níos teo. Tuairiscítear anois, áfach, gur nós leis an éigrit bheag 
bheith ag síolrú in Éirinn.

An Chorr Réisc

Fíricí
Dath: Bíonn dath liath ar a droim, 
dath bán ar a ceann agus ar a 
muineál agus círín dubh ar a 
ceann. Bíonn guaillí dubha uirthi 
agus gob buí.

Fad: 84–102 cm

Bia: Éisc, froganna, feithidí, 
péisteanna, éin agus ainmhithe 
beaga eile

Líon na n-uibheacha: 3–5

Gnáthóg: Aibhneacha, lochanna, 
inbhir agus láithreacha cois cósta

Ainm eolaíochta: Ardea cinerea

Dá dtaispeánfadh duine éigin an chorr réisc duit, gach seans go mbeadh cuimhne 

agat uirthi an chéad uair eile a d’fheicfeá í. Is éan ard í an chorr réisc. Idir 80 cm 

agus 1 m ar airde a bhíonn sí de ghnáth agus is minic a fheictear faoi na huiscebhealaí 

intíre agus faoin gcósta í. Tá glaoch ard ag an gcorr réisc. Is ina seasamh go ciúin san 

uisce tanaí is mó a fheictear í, áfach, a muineál fada sínte amach aici agus í ag faire go 

hairdeallach ar an uisce d’aon rud a bheadh ag corraí ann. Is ina haonar a bhíonn sí de 

ghnáth ach in amanna feictear roinnt corr réisc agus iad ag sealgaireacht gar dá chéile. 

Is iad na héisc an bia is fearr leis an gcorr réisc ach chomh maith leis sin itheann sí 

mamaigh bheaga, feithidí, froganna agus éin óga fiú amháin. Mar gheall ar an nós sin, 

is beag gean a bhíonn ag éin eile uirthi agus is minic a dhéanann éin bheaga slua-ionsaí 

uirthi chun í a ruaigeadh óna láthair chothaithe. Is éard atá i gceist le slua-ionsaí ná 

ionsaí a dhéanann slua d'éin bheaga ar chreachadóir, an chorr réisc sa chás seo,  

chun a gcuid neadacha nó a mbeatha féin a chosaint. 

Is i gcoilíneacht a shíolraíonn an chorr réisc, faoi mar a dhéanann na speicis uile de  

chuid fhine na gcorr. Garrán corr a thugtar ar an gcoilíneacht a bhíonn acu. De ghnáth  

is i gcrainn arda agus i sceacha a dhéanann an chorr réisc a nead ach in amanna 

déanann sí nead ar an talamh nó ar laftán cois farraige. Is i mí Feabhra a thosaíonn 

séasúr an ghoir don chorr réisc, nuair a chuireann na héin taispeántas ar siúl le céile a 

mhealladh. Beireann an chorr réisc 3–5 ubh ghormghlasa ach is minic a bhíonn cuma 

bhán orthu mar gheall ar shalachar éin a bheith orthu. Nuair a thagann na scalltáin 

amach as an ubh, tosaíonn siad ag síorghrágaíl go glórach agus iad ag fanacht go 

gcothóidh a dtuismitheoirí iad. Téann na tuismitheoirí ag sealgaireacht chun bia a fháil 

do na scalltáin. Slogann an tuismitheoir an bia siar lena iompar ar ais chuig an nead,  

áit a gcuireann sé an bia aníos lena thabhairt do na scalltáin. Sánn na scalltáin a ngob  

go díreach isteach i gcraos an tuismitheora lena gcuid a fháil dóibh féin. Samhlaigh sin! 

Is nós leis an gcorr réisc a muineál a chuachadh  

siar ar a droim i gcruth ‘S’ agus í ag eitilt, 

faoi mar a dhéanann an bonnán, éan 

eile de chuid fhine na gcorr. Sin bealach 

amháin leis an gcorr réisc agus an bonnán 

a aithint ón storc, ón ngrús agus ón gcorr 

leitheadach, nó bíonn an muineál sínte 

amach ag na héin sin agus iad ag eitilt.

Éanlaith

Ainm eolaíochta: Egretta garzetta

www.naturesweb.ie

Beathra Mara 

An Rón

An Rón Glas     Ainm eolaíochta: Halichoerus grypus

Soc fada a bhíonn ar an rón glas, faoi mar a bhíonn ar asal, abair! Bíonn an soc 
cuartha claonta agus bíonn na polláirí scartha amach óna chéile, rud a chuireann 
cuma ‘W’ orthu. Is féidir suíomh na bpolláirí a úsáid le hidirdhealú a dhéanamh 
idir an rón glas agus an rón beag. Fionnadh breac liath a bhíonn ar an rón fásta de 
ghnáth. Mar sin féin, bíonn éagsúlacht mhór idir rónta glasa – fionnadh bánbhuí 
a bhíonn ar chuid de na rónta baineanna agus fionnadh nach mór dubh a bhíonn 
ar chuid de na rónta fireanna! Clúmhnán a thugtar ar an bhfionnadh a bhíonn 
ar an lao róin i dtús a shaoil. Cailleann sé an clúmhnán sin tar éis 2–3 seachtaine 
agus fásann fionnadh air atá cosúil le fionnadh an róin fhásta. Glórach go maith a 
bhíonn an rón glas go minic agus cloistear é ag uallfairt agus ag gnúsacht go hard.

Íomhá le caoinchead Robbie Murphy

Íomhá le caoinchead Andreas Trepte, Marburg.

An Rón Beag     Ainm eolaíochta: Phoca vitulina

Tá an rón beag níos lú ná an rón glas agus bíonn lapaí gearra air. Bíonn soc gearr air agus 
cloigeann cruinn atá cosúil le cloigeann cait. Bíonn polláirí an tsoic gar dá chéile, rud a 
chuireann cuma ‘V’ orthu. Fionnadh breac a bhíonn ar an rón fásta ach bíonn dathanna 
éagsúla ar an bhfionnadh sin ó liathbhuí go dúdhonn. Fionnadh geal breac a bhíonn ar 
an lao róin nuair a thagann sé ar an saol. Ciúin go maith a bhíonn an rón beag de ghnáth 
ach in amanna cloistear tafann borb glan as an rón fásta nó uaill ard ghéar as an lao. 
Feictear grúpaí móra de rónta beaga ar an talamh – d'fhéadfadh suas le 1000 acu a bheith 
cruinnithe le chéile! Agus iad san uisce, áfach, is fearr leo bheith ina n-aonar. 

Ní iasc é. Is mamach é. Análaíonn 
sé aer. Maireann sé ar an talamh 
agus san uisce araon.

Tarbh a thugtar ar an rón fásta 
fireann. Bainirseach a thugtar  
ar an rón fásta baineann.  
Lao a thugtar ar an rón óg.

Is feoiliteoir é an rón. De ghnáth 
slogann sé a chreach ina hiomláine 
nó alpann sé ina gcantaí móra í.

Bíonn corp sruthlíneach ar an rón. 
Cruth toirpéid a bhíonn air.

Bíonn brat saille faoi chraiceann  
an róin ar a dtugtar blonag. 

Bíonn súile móra ar an rón a 
chuidíonn leis rudaí a fheiceáil  
go soiléir agus é ar an talamh nó 
faoin uisce, áit a mbíonn an solas 
gann. 

Coinníonn sé a shúile oscailte  
agus é ag tumadh ach dúnann sé  
a chluasa agus a pholláirí.

Bíonn fionnadh air. Ní hionann 
dath agus patrún an fhionnaidh  
ar gach speiceas. 

Fionnadh olúil a bhíonn air, 
rud a chabhraíonn leis fanacht 
measartha tirim agus teolaí agus  
é san uisce.

I gcás fhormhór na speiceas, 
fionnadh geal a bhíonn ar an 
lao róin nuair a thagann sé ar an 
saol. Clúmhnán a thugtar ar an 
bhfionnadh sin.

Bíonn éagsúlacht idir na speicis ó 
thaobh an méid ama a chaitheann 
siad ar an talamh. 

Den chuid is mó tagann na  
heite-chosaigh i dtír chun cúpláil, 
chun na rónta óga a bhreith agus 
chun a seanchóta fionnaidh a chur.

Is minic a chruinníonn rónta le 
chéile ar tír mór i ngrúpaí ar a 
dtugtar ráthanna. 

Is iad na naimhde is mó atá ag an 
rón ná an chráin dhubh, an siorc 
agus an duine. 

Mamaigh mhara is ea an rón, an mór-rón, an rón 
fionnaidh agus an rosualt, agus baineann siad le 
grúpa ar a dtugtar na heite-chosaigh. Ní hionann agus 
mamaigh mhara eile, maireann siad san fharraige agus 
ar an talamh araon. Is é an rón an t-aon eite-chosach a 
fheictear go minic ar chósta na hÉireann.

San uisce, snámhann na heite-chosaigh agus tumann 
siad chun teacht ar bhia. Nuair nach mbíonn siad ag 
tumadh, is minic a ligeann siad a scíth ar bharr an 
uisce. Bíonn a gcorp ar nós coirc agus bíonn siad in 
ann fanacht san uisce gan stró, mar sin, a gcorp suas 
díreach agus a gceann ag gobadh amach as an uisce. 
Tugann sin deis dóibh anáil a tharraingt agus súil a 
choinneáil ar a bhfuil thart timpeall orthu.

Ar tír, is minic a fheictear ina ngrúpaí móra iad agus 
iad ina luí faoin ngrian. Bíonn na lapaí cúil sínte amach 
acu agus agus iad á luascadh anonn agus anall san 
aer chun iad féin a choinneáil fionnuar. Feictear ina 
gcodladh ar an gcladach iad freisin, cé gur féidir leo 
codladh san uisce chomh maith! 

Bunfhíricí faoin 
rón

www.naturesweb.ie

Ainmhithe

An Bheach Mheala 

Mil a thugtar ar an leacht milis a dhéanann an bheach mheala.  
Tá mil á hithe ag daoine leis na mílte bliain anuas agus tá ceird  

na beachaireachta á saothrú le fada fada an lá. 

Ar laethanta teo grianmhara, cruinníonn na beacha pailin agus leacht 
milis ar a dtugtar neachtar ó na bláthanna. Sa choirceog, déanann na 
beacha mil as an neachtar. Cuireann siad an mhil i dtaisce 
don gheimhreadh nó ar eagla go mbeadh ganntanas bia 
ann. Úsáidtear an phailin leis na beacha óga a chothú. 

Agus iad ag bailiú pailine agus neachtair, cuidíonn  
na beacha leis na bláthanna a phailniú. Greamaíonn  
an phailin dá gcosa agus nuair a bhogann siad ó bhláth  
go bláth déanann an phailin sin na bláthanna a thoirchiú. 

Cónaíonn beacha le chéile i gcoilíneachtaí. I ngach 
coilíneacht bíonn cráinbheach, beacha oibre, ladrainn, 
beacha altranais, gardaí agus madraí bána (na beacha óga). 
Bíonn cúram dá cuid féin ar gach beach. 

Déantar coilíneacht nua nuair a éiríonn na beacha ar saithe. San earrach, tagann roinnt 
cráinbheach nua ar an saol sa choirceog. Fágann an tsean-chráinbheach an choirceog ansin 
agus tugann sí léi tuairim is leath na mbeach oibre ina saithe chun áit úr chónaithe a fháil dóibh 
féin. Is féidir le beachairí oilte saithe dá leithéid a ghabháil agus iad a thabhairt chuig coirceog 
réamhdhéanta chun cónaí inti. Cé go ndéanann beacha coirceoga iad féin san fhiántas, tá 
daoine i ndiaidh beacha meala a cheansú go pointe áirithe, sa dóigh is go ndéanfaidh siad 
mil i gcoirceoga atá déanta go speisialta dóibh. Ar an mbealach sin, bíonn sé níos fusa ar na 
beachairí agus iad ag iarraidh an mhil a bhailiú. 

Le coirceog a thógáil, leagtar roinnt boscaí in airde ar a chéile. Bíonn frámaí sna boscaí sin a 
mbíonn leatháin chéarach iontu. Is ar an gcéir a dhéanann na beacha an chíor mheala. Is éard 
is cíor mheala ann ná cillíní céarach heicseagánacha ina stórálann na beacha an mhil. Cadhain 
a thugtar ar gach cillín. An seomra goir a thugtar ar an mbosca ag bun na coirceoige agus is ann 
a bhíonn an chráinbheach agus an chuid is mó de na beacha eile. Is sna huachtair, is é sin sna 

boscaí uachtair, a stóráiltear an mhil.

Déanann na beachairí seiceáil rialta ar na coirceoga agus 
bailíonn siad sciar maith den mhil astu i rith an tsamhraidh, 
tráth a mbíonn fuílleach meala 
á dhéanamh ag na beacha. 
Cinntíonn na beachairí go 
gcoinnítear dóthain meala sa 
choirceog chun na beacha a 
chothú i rith an gheimhridh. 
Bailíonn na beachairí cuid den 
chéir bheach freisin. Úsáidtear 
an chéir sin le coinnle, snasán 
troscáin, cosmaidí agus 
mionsamhlacha a dhéanamh.

Beacha na 
Coirceoige
Bíonn thart ar 60,000 beach  
i ngach coilíneacht agus bíonn 
cúram ar leith ar gach ceann 
acu. 

Is í an chráinbheach an bheach 
is mó sa choirceog 
agus is í a bheireann na 
huibheacha go léir. Níl sí 
in ann í féin a chothú ná 
a chosaint, áfach, agus bíonn  
sí ag brath go mór ar na  
beacha eile, mar sin.

Coinníonn an bheach 
oibre bhaineann an 
choirceog fionnuar agus 
slachtmhar. Cruinníonn 
sí an phailin agus an 
neachtar chun an 
chráinbheach agus na beacha 
eile a chothú. Is féidir suas le 
60,000 beach oibre a bheith 
i gcoirceog agus bíonn cealg 
chosanta ag gach ceann acu. 
Ar an drochuair, má úsáideann 
an bheach oibre a cealg, 
gheobhaidh sí bás. 

Beach fhireann is ea an 
ladrann. Déanann an 
ladrann cúpláil leis an 
gcráinbheach, ach ní  
dhéanann sé dada eile. 

Tugann an bheach altranais 
aire do na beacha óga. 

Cosnaíonn an garda an 
choirceog ar ionsaithe ó 
choilíneachtaí beach eile.

Thuas: Beachlann a thugtar ar áit  
ina gcoinnítear coirceoga. Úsáideann 
beachairí toit chun na beacha a shuaimhniú 
ionas gur féidir a bheith ag obair leo go 
sábháilte. Caitheann siad éide speisialta 
chun iad féin a chosaint ar na beacha, ina 
measc hata agus caille, forchulaith bhán 
agus lámhainní.

Ainm eolaíochta: Apis mellifera

Ío
m

há
 le

 c
ao

in
ch

ea
d 

PD
Ph

ot
o.

or
g

Thuas: Mil.

www.naturesweb.ie


Líon an Dúlra  Samhradh 2023  www.naturesweb.ie
7© Stáisiún Mara Inis Arcáin agus a chuid ceadúnóirí. Gach ceart ar cosaint.

Ío
m

há
nn

a 
le

 c
ao

in
ch

ea
d 

Ro
bb

ie
 M

ur
ph

y 

An 
Mhuiríneach

Baineann tábhacht ar leith leis na 
dumhcha cois cósta. Ní hamháin go 

mbíonn siad mar chosaint in éadan na 
farraige ach is gnáthóg thábhachtach 

iad don fhiadhúlra chomh maith.  
Is gnáthóg iad na dumhcha a 
bhíonn ag síorathrú. Bogann 
an gaineamh faoi thionchar na 
gaoithe agus na mara. Triomaíonn 
an ghaoth an gaineamh chomh 
maith. Imíonn an t-uisce ina ghal ar 
an ngaoth agus fágtar neart salainn 
sa ghaineamh. Murab ionann agus 
an cladach a bhíonn clúdaithe 
le huisce nuair a bhíonn sé ina 
lán mara, is annamh a bhíonn na 
dumhcha faoi uisce. 

Chun go mairfeadh plandaí sna dumhcha, is gá go mbeidís in 
oiriúint don ghnáthóg sin. Le nach dtriomóidh siad amach, 
caithfidh siad an oiread uisce agus is féidir a thabhairt isteach  
agus srian a choinneáil ar an méid uisce a chailltear. Is gá dóibh  
bheith in ann síolrú sa ghnáthóg chun go mairfidh siad chomh maith. 

Is í an mhuiríneach an príomhphlanda a dhaingníonn an gaineamh chun gur féidir le plandaí 
eile fás ann. Bíonn fréamhchóras láidir ag an muiríneach a fhásann tríd an ngaineamh. Nuair 
a fhaigheann an planda bás, scaoiltear na cothaithigh a bhí sa phlanda amach sa talamh 
agus cuidíonn sé sin le plandaí eile teacht chun cinn. Bíonn duilleoga tiubha céiriúla ar an 
muiríneach. Bíonn na duilleoga fillte isteach i gcruth feadáin ar mhaithe le huisce a chaomhnú. 
Fásann go leor plandaí eile ar na dumhcha freisin, an cuileann trá agus an cearrbhacán mara ina 
measc.

Bíonn póireanna 

bídeacha faoi dhuilleoga 
na muiríní. Is trí na 
póireanna sin a thagann  
dé-ocsaíd charbóin 
isteach sa phlanda. 

Daingníonn an mhuiríneach an gaineamh.  
Dá bharr sin, is féidir le plandaí eile fás ar na dumhcha. 

FÍRICÍ

Saintréith: Fréamhacha láidre reatha

Dath an bhlátha: Liathghlas

Airde: 60–120 cm

An Duilleog: Fada caol solúbtha agus céiriúil. 
Bíonn dath liathghlas uirthi agus bíonn sí fillte 
isteach i gcruth feadáin. 

Faoi bhláth: Meitheamh go Lúnasa

Gnáthóg: Dumhcha

Ainm eolaíochta: Ammophila arenaria

Plandaí 1

Turgnaimh

An bhfuil an ghloine go hiomlán lán?

Teastóidh:
• Idir 10 agus 20 bonn 5c 

• Gloine

• Uisce

Cad a tharlaíonn agus cad is cúis leis? 
Bíonn tarraingt an-láidir idir móilíní uisce. 
Laistigh den ghloine bíonn gach uile mhóilín 
uisce timpeallaithe ag móilíní eile agus bíonn 
na móilíní á dtarraingt i ngach aon treo. Na móilíní ar bharr 
an uisce, áfach, ní bhíonn aon uisce os a gcionn. Dá bhrí 
sin, bíonn siad á dtarraingt anuas ag na móilíní atá fúthu sa 
ghloine. Tá na fórsaí tarraingthe seo láidir go leor chun nach 
gcuirfidh an ghloine thar maoil, fiú amháin nuair atá leibhéal 
an uisce rud beag os cionn bharr na gloine. Nuair a chuirtear 
boinn san uisce, áfach, bíonn leibhéal an uisce ag ardú agus 
tar éis tamaill bíonn barraíocht uisce os cionn bharr na 
gloine. Nuair a tharlaíonn sin, teipeann ar theannas dromchla 
an uisce agus cuireann an ghloine thar maoil.

1. Líon an ghloine go barr le huisce, ionas nach féidir leat 
oiread is braon amháin eile a chur isteach inti. 

2. Cuir bonn 5c amháin ar imeall na gloine agus ansin 
scaoil leis go cúramach isteach san uisce. 

3. Lean ort ag cur bonn isteach sa ghloine go dtí go mbíonn 
an ghloine ag cur thar maoil.

An bhforbraíonn* uisce nuair a reoitear é?

Teastóidh: 
• Buidéal beag gloine a bhfuil  

béal leathan air

• Scannán cumhdaithe agus  
banda rubair

• Ciúbanna oighir agus gloine thrédhearcach phlaisteach

An Modh – Céim 1: An Buidéal
1. Líon an buidéal le huisce.

2. Clúdaigh béal an bhuidéil le scannán 
cumhdaithe agus úsáid an banda rubair  
chun é a dhaingniú. 

3. Cuir an buidéal sa reoiteoir agus fág ann é  
nó go mbíonn an t-uisce go hiomlán reoite.

Leacht níocháin, uisce agus piobar  
a mheascadh le chéile

Cad a tharlaíonn agus cad is cúis leis?
An Buidéal: Nuair a bhainfidh tú an buidéal amach as an 
reoiteoir, feicfidh tú oighear ag brú aníos ar an scannán 
cumhdaithe agus ag gobadh amach as béal an bhuidéil. 
Léiríonn sé sin gur fhorbair an t-uisce sa bhuidéal  
nuair a reoigh sé, is é sin go ndeachaigh sé i méid.

An Ghloine: Beidh níos lú uisce sa ghloine agus an ciúb 
oighir leáite. Sin mar go nglacann oighear níos mó spáis  
agus é reoite agus níos lú spáis i ndiaidh dó leá. 

An Modh:
1. Líon an babhla le huisce. 

2. Croith taespúnóg nó mar sin de phiobar go héadrom  
ar bharr an uisce. 

3. Cuir barr an chipín fiacla isteach sa leacht níocháin. 

4. Anois tum barr an chipín fiacla isteach san uisce. 

5. Féach na gráinníní piobair ag cúlú lom láithreach siar  
ón gcipín.

Teastóidh:
• Cipín fiacla

• Babhla

• Leacht níocháin 

• Piobar

• Uisce

Cad a tharlaíonn agus cad is cúis leis? 
Is éard a tharlaíonn anseo ná go mbriseann 
an leacht níocháin teannas dromchla an uisce. 
Tá sé cosúil leis an rud a tharlaíonn do bhalún 
nuair a phléasctar le biorán é. Is é an t-uisce a 
bhogann, ní an piobar atá ar snámh ar a bharr.

An Modh:

An Modh – Céim 2: An Ghloine
1. Líon an ghloine le huisce nó go gcuireann sí thar maoil.

2. Cuir ciúb amháin oighir san uisce. 

3. Glan aon uisce atá doirte agus fág an ghloine san áit  
a bhfuil sí nó go leánn an t-oighear. 

Bí ag Spraoi leis an Nádúr!
Seo roinnt gníomhaíochtaí is féidir leat a thriail sa bhaile  
nó ar scoil. Déan cinnte cead a iarraidh ar dhuine fásta  

sula dtugann tú fúthu.

Sópa

Piobar

CIPÍNÍ FIACLA

Plandaí 2

Bláthanna Fiáine 
an Mhóinéir

Cab an Ghasáin                                                         Ainm eolaíochta: Knautia arvensis

Ilbhliantóg is ea cab an ghasáin agus is minic a thagann sé i mbláth le linn a chéad bhliana.  
Bláth álainn atá ann agus bíonn bláthóga cothroma air a chuirfeadh pioncás i gcuimhne duit. 
Faightear é go coitianta agus go forleathan in áiteanna tirime féarmhara. Cuireann na dathanna  
go mór leis an taobh tíre go mall sa samhradh. 

Dath an bhlátha: Gormchorcra éadrom
Airde: 40–100 cm 
Duilleog: Bíonn siad lansach ag bun an ghais agus deighilte ar an gcuid uachtarach de.
Faoi bhláth: Meitheamh go Deireadh Fómhair
Gnáthóg: Áiteanna tirime féarmhara 

An Mhínscoth                                                              Ainm eolaíochta: Centaurea nigra

Planda ilbhliantúil is ea an mhínscoth. Bíonn a gas righin eitreach agus bíonn cnapán cruinn ar a 
bharr. Fásann bláthcheann corcra ar a bharr sin arís. Bíonn an mhínscoth forleathan ar thalamh 
féaraigh agus bíonn sí faoi bhláth i rith an tsamhraidh.

Dath an bhlátha: Deargchorcra agus brachtanna donna faoi
Airde: 30–180 cm
Duilleog: Ubhchruthach nó sleáchruthach
Faoi bhláth: Meitheamh go Meán Fómhair
Gnáthóg: Talamh féaraigh, aillte agus fraochlach cois cósta

An Athair Thalún                                                      Ainm eolaíochta: Achillea millefolium

Planda ilbhliantúil is ea an athair thalún agus tá sí coitianta ar thalamh féaraigh, go háirithe i léanta,  
i bhfálta sceach agus ar thalamh tréigthe. Ní miste léi an triomach mórán agus fásann sí léi fiú agus  
an t-uisce gann. Tá roinnt speiceas ar dhathanna éagsúla saothraithe ag garraíodóirí ina gcuid gairdíní.

Dath an bhlátha: Bán nó dath an uachtair. Bándearg go hannamh.
Airde: 10–100 cm
Duilleoga: Ar nós duilleoga raithní nó chleití na n-éan
Faoi bhláth: Meitheamh go Samhain
Gnáthóg: Coitianta ar thalamh féaraigh, ar thaobh an bhóthair, i bpáirceanna agus ar thalamh tréigthe

An tSeamair Dhearg                              Ainm eolaíochta: Trifolium pratense

Luibh ilbhliantúil is ea an tseamair dhearg agus faightear go coitianta ar thalamh féaraigh agus 
ar thalamh tréigthe í. Úsáidtear na cineálacha saothraithe den phlanda mar bhia d'ainmhithe,  
mar go bhfaightear go leor plandaí uathu. Bíonn an-tóir ag na beacha ar an tseamair dhearg 
agus déanann siad crosphailniú ar na plandaí. Is í is coitianta de na seamra dearga ar fad. 

Dath an bhlátha: Bándearg éadrom go deargchorcra
Airde: 20–60 cm 
Duilleog: Gas fada agus 3 dhuillín ubhchruthacha air. Is minic corrán geal ar na duillíní.
Faoi bhláth: Bealtaine go Meán Fómhair
Gnáthóg: Ar fáil go flúirseach ar thalamh féaraigh agus ar thaobh an bhóthair

Is beag radharc is deise ná móinéar gan ghearradh agus na bláthanna 
ildaite ag séideadh sa ghaoth ann. Ach ní hamháin go mbíonn áilleacht 

ag baint leis na móinéir, maireann iliomad nithe beo iontu chomh maith. 
Meallann an móinéar féileacáin, boilb, damháin alla, dreoilíní teaspaigh 
agus na sluaite feithidí. Meallann na feithidí sin éin chun an mhóinéir, 
ina measc an dreoilín, an gabhlán gaoithe, an fháinleog agus an gabhlán 
binne. Bíonn mamaigh bheaga i bhfolach i bhféar fada an mhóinéir, 
an luch nó an dallóg fraoigh, mar shampla. Is minic sionnaigh agus éin 
chreiche sa tóir ar na mamaigh bheaga sin. Seo thíos roinnt bláthanna 
fiáine a fhaightear i móinéir.

Caomhnú

Is minic nach mbíonn meas againn ar an rud atá flúirseach 
agus furasta a fháil. Sampla maith de seo is ea an t-uisce. 

Ní bhíonn le déanamh ach sconna a chur ar siúl agus sin é 
ansin é, réidh le húsáid! Is rud fíorluachmhar é an t-uisce  
glan, áfach, agus ní draíocht a thugann chuig ár dtithe é.  
Bíonn costas mór ag baint le cóireáil a dhéanamh ar an uisce 
sin agus é a thabhairt chomh fada lenár dtithe. 

As an uisce ar fad ar domhan, ní bhíonn ach 1% ar fáil le húsáid 
ag daoine. Sáile atá sa chuid eile de. Sin nó tá sé reoite sna 
hoighearshruthanna agus sna hoighearchaidhpeanna.  
Ní hamháin go n-ólann daoine an 1% sin den uisce ach 
úsáidtear i gcúrsaí talmhaíochta, i gcúrsaí déantúsaíochta agus 
i gcúrsaí sláintíochta é freisin. Ní ólaimid mórán den fhíoruisce 
sin i ndáiríre. Úsáidtear an chuid is mó de i ngairdíní, chun ár 
gcuid éadaí a ní, na leithris a shruthlú agus mar sin de.  

Nuair a ghearraimid siar ar an méid uisce a úsáidimid, bíonn 
tionchar dearfach aige sin ar chúrsaí ar bhealaí eile. 
Má ghearrann tú siar ar an uisce a úsáideann tú, beidh 
níos lú uisce le stóráil, le glanadh agus le hiompar chuig 

do theach. Má ghearrann tú siar ar an uisce te a úsáideann 
tú, laghdófar ar an méid fuinnimh a úsáideann tú le huisce a 
théamh agus tiocfaidh laghdú ar do bhillí fuinnimh dá réir. 

In go leor cásanna, is beag dua a bhaineann le 
gearradh siar ar an uisce. Ní bhíonn i gceist ach 
smaoineamh go stuama ar an dóigh a n-úsáideann tú 
an t-uisce sa bhaile agus gearradh siar dá réir.  
Lig don teaghlach ar fad a bheith páirteach.

Uisce

Conas is féidir uisce a chaomhnú?

• Bain úsáid as an gcithfholcadán seachas an 

folcadán. Ní úsáidfidh tú ach leath an mhéid uisce. 

• Bí cinnte go líonann tú an t-inneall níocháin agus 

an miasniteoir sula n-úsáideann tú iad. Cinnteoidh 

sin go mbainfear an leas is fearr agus is éifeachtaí 

as an uisce.

• Má bhíonn sconna ag sileadh sa teach, iarr ar 

dhuine fásta é a réiteach. Dá bhfágfaí sconna  

ag sileadh ar feadh bliana, b'ionann sin agus  

52 folcadán lán uisce a chur amú! 

• Nuair a bhíonn do chuid fiacla á nglanadh agat, 

múch an sconna go dtí go mbíonn ort do bhéal  

a shruthlú. 

• Má bhíonn gluaisteán le ní, bain úsáid as buicéad 

uisce seachas píobán uisce. Cuirtear go leor 

uisce amú nuair a úsáidtear píobán uisce chun 

gluaisteán a ní.

• Is fearr canna uisce a úsáid le huisce a chur ar na 

plandaí sa ghairdín.

• Déan gach iarracht táirgí glantacháin a cheannach 

nach ndéanfaidh dochar don timpeallacht. 

Cuimhnigh go dtéann gach rud a théann síos 

an draein isteach sna haibhneacha agus san 

fharraige. 

Fíricí maidir leis an uisce ...• Glacann sé 16 lítear uisce le gnáthdhoirteal cistine  a líonadh. 
• Glacann sé 136 lítear uisce folcadán a líonadh.• 36 lítear uisce a úsáidtear de ghnáth nuair a ghlacann 

duine cithfholcadh.
• Breis is 40 lítear uisce a úsáidtear le héadaí a ní san 

inneall níocháin.
• 12 lítear uisce a úsáidtear chun soithí a ní sa mhiasniteoir.

• Má bhíonn sconna ag sileadh, cuirfear suas le 90 lítear 
uisce amú i gcaitheamh aon lae amháin. • Má fhágann tú an sconna ar siúl agus na fiacla á nglanadh agat, cuirfidh tú 14 lítear uisce amú.• 18 lítear uisce a ghlacann sé chun píobán gairdín a úsáid ar feadh aon nóiméid amháin. 

Cuardach Focal

Tabhair cuairt ar Stáisiún Mara Inis Arcáin ag www.sherkinmarine.ie

Aimsigh na focail thíos sa Chuardach Focal. 
Is focail iad uile atá le fáil san eagrán seo!

BLONAG

CRÁINBHEACH

MÍNSCOTH

TUAR CEATHA

BAINIRSEACH

MUIRÍNEACH

ÉIGRIT BHEAG

LADRANN

COIRCEOG

CORR RÉISC

RÁTH

CLÚMHNÁN

COILÍNEACHT

GARRÁN CORR

BEACHAIRE

NEACHTAR

Gabhaimid buíochas le Pharmachemical Ireland as a thacaíocht agus an nuachtlitir seo á foilsiú. Ba mhaith linn buíochas a 
ghabháil chomh maith le gach duine a chabhraigh linn agus an t-eagrán seo de Líon an Dúlra á réiteach againn, go háirithe 
Kieran Cotter, Susan Murphy Wickens, Michael Ludwig, Robbie Murphy, Megan & Andy Grinrod, Javier Truba agus Susan Wise.

